განმარტებითი ბარათი
„სამედიცინო დაწესებულებათა რეაბილიტაციისა და აღჭურვის“ 2019 წლის სახელმწიფო პროგრამის დამტკიცების შესახებ“ 
საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ
წარმოდგენილ პროექტში გათვალისწინებულია:
ა) ქალაქ ზუგდიდის მუნიციპალიტეტის სოფელ რუხში მრავალპროფილიანი საავადმყოფოსათვის სულ 9 612.3 ათასი ლარი, მათ შორის: სამშენებლო სამუშაოებისათვის (ნაწილობრივ დაფინანსება) - 764.0 ათასი ლარი, საავადმყოფოს აღჭურვისათვის სამედიცინო აპარატურითა და ავეჯით, საოფისე ავეჯით, საოჯახო ტექნიკითა და ინვენტარით 8 448.3 ათასი ლარი და საავადმყოფოს ფუნქციონირებისათვის საჭირო სარეზერვო გარე ელექტრომომარაგების ხაზის მოწყობისათვის -400.0 ათასი ლარი. 
ბ) სს „ინფექციური პათოლოგიის, შიდსისა და კლინიკური იმუნოლოგიის სამეცნიერო პრაქტიკული ცენტრის“ (რომელიც განთავსებულია შპს „ავერსი-ფარმას“ კუთვნილ ფართში) მიერ მოსახლეობისათვის მიწოდებული სამედიცინო სერვისების უწყვეტად და შეუფერხებლად განხორციელების მიზნით 2019 წელს საჭიროა  გათვალისწინებულ იქნეს საიჯარო გადასახადი 461.7 ათასი ლარის ოდენობით, ამასთან, ვინაიდან, ცენტრის მიერ მოხდა დამატებითი ფართის დაკავება, ყოველთვიური საიჯარო თანხა 2018 წელთან შედარებით გაიზარდა 2 636 ლარით. ასევე, ცენტრისთვის გათვალისწინებულია კომპიუტერული ტომოგრაფიის აპარატურის შესყიდვა. შესყიდვის სავარაუდო ღირებულება განისაზღვრება 1 500.0 ათასი ლარით. 
გ) სსიპ „საგანგებო სიტუაციების კოორდინაციისა და გადაუდებელი დახმარების ცენტრი“ 2014 წლის 1 აპრილიდან ახორციელებს სასწრაფო სამედიცინო დახმარების მომსახურების მიწოდებას მთელი ქვეყნის მასშტაბით, გარდა ქ. თბილისის, ქ. ბათუმისა და ოკუპირებული ტერიტორიებისა. ცენტრს უმეტეს რაიონში არ გააჩნია საკუთარი ოფისები და დროებით განთავსებულია სხვადასხვა კერძო კომპანიის კუთვნილ, ქირავნობის ხელშეკრულების საფუძველზე გადმოცემულ ფართებში. პრობლემის მოგვარების მიზნით, 2018 წელს ქვეყნის მასშტაბით  მშენებლობა განხორციელდა  35 ადმინისტრაციულ ერთეულში. სამშენებლო სამუშაოები  დასრულდა ან დასრულების ეტაპზეა. ახალი ოფისები ადგილობრივი თვითმართველობების მიერ გადაეცა/გადაეცემა ცენტრს. ახალი ოფისების საოფისე ავეჯით, საყოფაცხოვრებო ტექნიკითა და ჟალუზებით აღჭურვისთვის 2018 წელს გამოცხადებული ტენდერებიდან საოფისე ავეჯის შესყიდვის მიზნით გამოცხადებული ტენდერი უშედეგოდ დამთავრდა. შესაბამისად შესყიდვა უნდა განხორციელდეს 2019 წელს, რისთვისაც საჭიროა პროგრამაში გათვალისწინებული იქნეს 260.0 ათას ლარი.  ასევე  უშედეგოდ დასრულდა სასწრაფო სამედიცინო დახმარების ავტომანქანებისათვის სამედიცინო აპარატურის შესყიდვის მიზნით გამოცხადებული ტენდერები. ხელახალი შესყიდვისვის საჭიროა 2019 წლის პროგრამაში გათვალისწინებული იქნას 560.0 ათასი ლარი. ასევე, დაგეგმილია ცენტრისთვის ახალი სასწრაფო სამედიცინო დახმარების ავტომანქანების შესყიდვა. შესყიდვის სავარაუდო ღირებულება განისაზღვრა - 2 808.0 ათასი ლარით. 
დ) შპს „რეგიონული ჯანდაცვის ცენტრის“ მმართველობაში არსებულ  სამედიცინო დაწესებულებებს ესაჭიროება სარემონტო სამუშაოები. 2019 წლის განმავლობაში რემონტი ჩატარდება თანმიმდევრობით, ადგილებზე არსებული მდგომარეობის გათვალისწინებით. შესყიდვების სავარაუდო ღირებულება განისაზღვრება  200.0 ათასი ლარით. ასევე 2019 წელს დაგეგმილია შპს “რეგიონული ჯანდაცვის ცენტრის“ მმართველობაში არსებული დაწესებულებების ფუნქციონირებისათვის  სხვადასხვა სამედიცინო აპარატურისა და მოწყობილობების შესყიდვა. შესყიდვის სავარაუდო ღირებულება განისაზღვრება - 600.0 ათასი ლარით.
ე) 2019 წელს დაგეგმილია პირველადი ჯანდაცვის ცენტრების აღჭურვა, რომლის სავარაუდო ღირებულება განისაზღვრა - 300.0 ათასი ლარით.
ვ) 2019 პროგრამაში გათვალისწინებულია ფსიქიატრიული და ადიქტოლოგიური სერვისების მიმწოდებელი დაწესებულებების (ბედიანის, სურამის, რუსთავის და შპს „ფსიქიკური ჯანმრთელობის ცენტრი“) აღჭურვა და სარემონტო სამუშაოები  - 600.0 ათასი ლარი;
ზ) 2019 წელს ბაკურიანში, გუდაურში და სხვა საკურორტო ზონებში დაგეგმილია გადაუდებელი სამედიცინო დახმარების ცენტრების (ემერჯენსი) მშენებლობა და აღჭურვა, რომელთა ღირებულებაა - 3 000.0 ათასი ლარი. თანხები სავარაუდოა, დაზუსტდება შესყიდვების დაწყების წინ ჩატარებული ბაზრის კვლევის შედეგებზე დაყრდნობით. 
თ) ქ. რუსთავში იგეგმება ფსიქიკური ჯანმრთელობის სარეაბილიტაციო  ცენტრის მშენებლობა. შერჩეული მიწის ნაკვეთი წარმოადგენს კერძო საკუთრებას, შესაბამისად საჭიროა მისი გამოსყიდვა. შესაბამისად 2019 წლის პროგრამაში გათვალისწინებული უნდა იქნას საჭირო თანხა - 50.0 ათასი ლარი.
ი) „სამედიცინო დაწესებულებათა  რეაბილიტაციისა და აღჭურვის“ 2019 წლის სახელმწიფო პროგრამის ფარგლებში, პროგრამის ადმინისტრირების, მიმდინარე და დაგეგმილი პროექტების განხორციელებისას მონიტორინგისა და ინსპექტირებისათვის, საჭიროა გათვალისწინებული იქნეს 3 შტატგარეშე ერთეული (ერთი საშტატო ერთეულის ანაზღაურება შეადგენს თვეში -1250 ლარს) შესაბამისი თანხით - 45.0 ათასი ლარის ოდენობით და საქართველოს რეგიონებში მივლინებისათვის, სამივლინებო თანხის-3.0 ათასი ლარის ოდენობით. სულ 48.0 ათასი ლარის ოდენობით. 
წარმოდგენილი ღონისძიებების შესყიდვები განხორციელდება „სახელმწიფო შესყიდვების შესახებ“ საქართველოს კანონის მოთხოვნათა შესაბამისად.
„სამედიცინო დაწესებულებათა რეაბილიტაციისა და აღჭურვის“ 2019 წლის სახელმწიფო პროგრამის დამტკიცების შესახებ“ საქართველოს მთავრობის დადგენილების პროექტით გათვალისწინებული პროგრამის ბიუჯეტი შეადგენს  20 000.0 ათას ლარს.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით წარმოდგენილი ღონისძიებების დაფინანსება განხორციელდება „საქართველოს 2019 წლის სახელმწიფო ბიუჯეტის შესახებ“ საქართველოს კანონით „სამედიცინო დაწესებულებათა რეაბილიტაცია და აღჭურვა“ პროგრამისათვის  (პროგრამული კოდი 27 04)  გამოყოფილი ასიგნებების ფარგლებში.

პროექტის მოსალოდნელი შედეგები
 სამედიცინო დაწესებულებების მიერ შესაბამისი სერვისების შეუფერხებელი მიწოდების უზრუნველყოფა. 

პროექტის განხორციელების ვადები
პროექტით გათვალისწინებული ღონისძიებები განხორციელდება 2019 წლის განმავლობაში.

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.





განმარტებითი ბარათი
„სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებაში ცვლილების შეტანის თაობაზე“ 
საქართველოს მთავრობის დადგენილების პროექტზე:
ინფორმაცია სამართლებრივი აქტის პროექტის შესახებ 

დადგენილების პროექტის არეგულირებს შემდეგ საკითებს:
1. „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონში განხორციელებული ცვლილებების შესაბამისად, დადგენილების პროექტის პირველი პუნქტის თანახმად, საქართველოს შრომის, ჯანმრთელობისა და სოციალური დაცვის სამინისტროს სახელწოდება.
2. პროექტის მე-2 პუნქტი ეხება ოჯახის წევრის გარდაცვალების გამო საარსებო შემწეობის ადმინისტრირების საკითხს. კერძოდ, დადგენილებით დამტკიცებული წესის მე-5 მუხლის თანახმად, ოჯახის წევრის გარდაცვალების შემთხვევაში შემოღებულა საარსებო შემწეობის ადმინისტრირების ისეთი მექანიზმი, რომ ოჯახს გაუგრძელდეს საარსებო შემწეობის გაცემა, გარდაცვლილი წევრ(ებ)ის თანხის გამოკლებით, სოციალურ-ეკონომიკური მდგომარეობის განმეორებით შეფასებამდე  და  სპეციალური  ფორმის  დოკუმენტის  -  ოჯახის  დეკლარაციის  მონაცემთა ბაზაში განთავსებამდე. ამასთან, ოჯახის წევრ(ებ)ის გარდაცვალების შემთხვევაში სოციალურ-ეკონომიკური მდგომარეობის განმეორებითი შეფასების შემდეგ სპეციალური  ფორმის  დოკუმენტის  -  ოჯახის  დეკლარაციის  მონაცემთა ბაზაში განთავსებამდე გაცემული საარსებო შემწეობა უკან დაბრუნებას არ ექვემდებარება. აღსანიშნავია, რომ პრაქტიკაში არსებულ რიგ შემთხვევებში ოჯახის წევრ(ებ)ის გარდაცვალების გამო გარდაცვლილი ოჯახის წევრ(ებ)ის თანხის გამოკლებით ოჯახს უგრძელდება საარსებო შემწეობის გაცემა და პარალელურად სსიპ სოციალური მომსახურების სააგენტოს უფლებამოსილი პირი ვიზიტს ახორციელებს ამ ოჯახში დეკლარაციის შესავსებად, თუმცა დგება მონაცემთა ბაზაში შეწყვეტის საფუძველი, ასე მაგალითად, ოჯახი აღარ ცხოვრობს მითითებულ მისამართზე, ოჯახის წევრმა გადაკვეთა საზღვარი 3 თვეზე მეტი ვადით და არ აცნობა ადმინისტრირების ორგანოს, ოჯახი სააგენტოს უფლებამოსილ პირს არ აძლევს ქონების/დოკუმენტების დათვალიერების საშუალებას, ვერ ხერხდება ოჯახის წევრებთან ან უფლებამოსილ წარმომადგენელთან შეხვედრა და ა.შ. შესაბამისად, მიზანშეწონილად იქნა მიჩნეული, ოჯახის წევრ(ებ)ის გარდაცვალების შემთხვევაში ოჯახს გაუგრძელდეს საარსებო შემწეობის გაცემა (გარდაცვალილი წევრ(ებ)ის თანხის გამოკლებით) სოციალურ-ეკონომიკური მდგომარეობის განმეორებითი შეფასების შემდეგ შევსებული სპეციალური ფორმის დოკუმენტის –“ოჯახის  დეკლარაციის“ ან  ოჯახის  რეგისტრაციის შეწყვეტის შესახებ   შესაბამისი ინფორმაციის მონაცემთა ბაზაში განთავსებამდე.  
	3. პროექტის მე-3 პუნქტში ასახულია მთავრობის მიერ გაჟღერებული ინიციატივა, რომელიც ითვალისწინებს სოციალურად დაუცველი ოჯახების მონაცემთა ბაზაში რეგისტრისტრირებულ 100000-ზე ნაკლები სარეიტინგო ქულის მქონე ოჯახებში 16 წლამდე ბავშვის შემწეობის ზრდას 10 ლარიდან 50 ლარამდე. ამასთანავე, სამინისტრო უფლებამოსილია საარსებო შემწეობის ფარგლებში განსაზღვროს ფულადი დახმარების ფორმები და მინისტრის სამართლებრივი აქტით დაადგინოს ფულადი დახმარების შესაბამისი ფორმ(ებ)ის სოციალურად დაუცველი ოჯახების მონაცემთა ბაზაში რეგისრტირებულ ოჯახებზე გადანაწილებისა და გაცემის  წესი და პირობები. აღნიშნული გამოწვეულია იმ გარემოებით, რომ გაეროს ბავშვთა ფონდის რეკომენდაციით მნიშვნელოვანია დადგინდეს რამდენად ხარჯავენ ოჯახები ბავშვის ბენეფიტს ბავშვის საჭიროებების დასაკმაყოფილებლად. შესაბამისად, მსოფლიოში ამ კუთხით არსებული გამოცდილების გათვალისწინებით, შემოთავაზებულია მუნიციპალიტეტების ნაწილში გაიცეს ფულადი დახმარება, ნაწილში -  ფულადი დახმარება და „ბავშვის ბარათი“ კვების პროდუქტების შესაძენად. პროექტის განხორციელების შემდეგ ექსპერტები შეისწავლიან და გაანალიზებენ რომელი მიდგომაა უფრო ეფექტური და ბავშვების საჭიროებებზე ორიენტირებული და სწორედ იმ მიდგომის დანერგვა მოხდება შემგომ წლებში;
	4. პროექტის მე-4 პუნქტი ასევე, შეეხება საარსებო შემწეობის ადმინისტრირებას ოჯახის წევრის გარდაცვალების შემთხვევაში;
	5. პროექტის მე-5 პუნქტი შეეხება ასევე გაჟღერებულ ინიციატივას, რომელიც დასაქმების შემთხვევაში საარსებო შემწეობის შენარჩუნების საკითხს შეეხება. კერძოდ, პროექტის 93 პუნქტი განსაზღვრავს საარსებო შემწეობის ადმინისტრირების განსაკუთრებულ წესს. ამ წესის მიხედვით 2019 წლის 1 იანვრის შემდეგ, იმ შემთხვევაში, 100000-ზე ნაკლები სარეიტინგო ქულის მქონე ოჯახის წევრ(ებ)ს სსიპ - შემოსავლების სამსახურის მონაცემების მიხედვით დაუფიქსირდებათ ხელფასი  (ყველა სხვა ანაზღაურების ჩათვლით), რომლის ოდენობას (საშუალოდ, ბოლო 4 თვეში ოჯახის ერთ წევრზე გაანგარიშებული) და  „ოჯახის დეკლარაციის“ შესაბამის გრაფაში - „ხელფასი (ყველა სხვა სახის ანაზღაურების ჩათვლით)“ დაფიქსირებულ (საშუალოდ, ოჯახის ერთ წევრზე გაანგარიშებული) ოდენობას  შორის სხვაობა აღემატება 175 ლარს, ოჯახს, ამ მიზეზით სოციალურ-ეკონომიკური მდგომარეობის გადამოწმებისა და სოციალურად დაუცველი ოჯახების მონაცემთა ბაზაში რეგისტრაციის შეწყვეტის გარეშე, უნარჩუნდება და უწყვეტად უგრძელდება რეგისტრაცია მონაცემთა ბაზაში მინიჭებული სარეიტინგო ქულით და საარსებო შემწეობა. საარსებო შემწეობა ავტომატურად გადაანგარიშდება თუ ოჯახის ბოლო შეფასებიდან და ბავშვის დაბადებიდან (შვილად აყვანიდან) არ არის გასული 2 წელი. ამასთან, აღნიშნულ ოჯახებს არ შეეხება საქართველოს მთავრობის 2010 წლის 24 აპრილის N126 დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესის“ მე-12 მუხლის მე-5 პუნქტით დადგენილი პირობები, რაც გულისხმობს საარსებო შემწეობის მიმღები ოჯახების გადამოწმებას 4 წლის შემდეგ. 
	აღსანიშნავია, რომ ამ ოჯახებს საარსებო შემწეობის გაცემა გაუგრძელდება 12 თვის განმავლობაში, ხოლო მხოლოდ ბავშვისთვის გათვალისწინებული საარსებო შემწეობა და სარეიტინგო ქულა მომდევნო 12 თვე. ოჯახს უფლება აქვს მიმართოს სააგენტოს ოჯახის სოციალურ-ეკონომიკური მდგომარეობის განმეორებითი გადამოწმების მოთხოვნით, შესაბამისი საფუძვლის წარმოშობისას. ამ შემთხვევაში ოჯახის სოციალურ-ეკონომიკური მდგომარეობის განმეორებითი გადამოწმება და  მინიჭებული სარეიტინგო ქულის ოდენობიდან გამომდინარე ადმინისტრირება გაგრძელდება ზოგადი წესით, კანონმდებლობით დადგენილი დებულებების შესაბამისად;
	6. პროექტის მე-6 პუნქტით ზუსტდება რა იგულისხმება შემოსავლის გაზრდა/გაჩენაში და გათვალისწინებულია იგივე პირობები, რაც საქართველოს მთავრობის 2010 წლის 24 აპრილის N126 დადგენილებით დამტკიცებულ „სოციალურად დაუცველი ოჯახების მონაცემთა ერთიანი ბაზის ფორმირების წესშია“ მოცემული;

	7. პროექტის მე-7 პუნქტი შეეხება რეინტეგრაციის შემწეობის ზრდას, ხოლო მე-8 პუნქტი მინდობით აღზრდის ანაზღაურების ზრდას. კერძოდ, რეინტეგრაციის შემწეობა განისაზღვრება ბავშვისთვის - თვეში 100 ლარის (ნაცვლად 90 ლარისა), ხოლო განსხვავებული საჭიროების მქონე ბავშვისათვის – თვეში 160 ლარის (ნაცვლად 130 ლარისა) ოდენობით. გარდა ამისა, რეგულარულ მინდობით აღზრდაში განთავსებული ბავშვისათვის მინდობით აღზრდის ანაზღაურება – ერთი კალენდარული დღისათვის 15 ლარის ნაცვლად განისაზღვრება 16 ლარით, ნათესაურ მინდობით აღზრდაში განსხვავებული საჭიროების  მქონე ბავშვისათვის – თვეში ნაცვლად 300 ლარისა 375 ლარით, მინდობით აღზრდაში განთავსებული 18-დან 21 წლამდე პირისთვის მინდობით აღზრდის ანაზღაურების ოდენობა შეადგენს ერთი კალენდარული დღისთვის 16 ლარს, ნაცვლად 15 ლარისა,  ხოლო განსხვავებული საჭიროების შემთხვევაში – 30 ლარს, ნაცვლად 20 ლარისა;
	8. პროექტის მე-9 პუნქტი  შეეხება დევნილის, ლტოლვილისა და ჰუმანიტარული სტატუსის მქონე პირთა შემწეობის საკითებს. კერძოდ, გამომდინარე იქიდან, რომ „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონში განხორციელებული ცვლილებების შესაბამისად, საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს ფუნქციები და უფლებამოსილებანი (გარდა დევნილის გრძელვადიანი საცხოვრებლით უზრუნველყოფის სამშენებლო და სარეაბილიტაციო სამუშაოების მიმართულებისა, მიგრაციისა და საერთაშორისო დაცვის მიმართულებისა და რეპატრიაციის მიმართულებისა) და საქართველოს შრომის, ჯანმრთელობისა და სოციალური დაცვის სამინისტროს ფუნქციები და უფლებამოსილებანი გადაეცა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, ასევე, საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს ფუნქციები და უფლებამოსილებანი მიგრაციისა და საერთაშორისო დაცვის მიმართულებით გადაეცა საქართველოს შინაგან საქმეთა სამინისტროს, ახალი რედაქციით ყალიბდება დევნილთა, ასევე ლტოლვილისა და ჰუმანიტარული სტატუსის მქონე პირთა ყოველთვიური შემწეობით უზრუნველყოფის საკითხები, წესის 105. 
	ამასთან, მზრუნველობამოკლებული ბავშვების საუკეთესო ინტერესების გათვალისწინებისა და მათთვის დამოუკიდებელი ცხოვრების უზრუნველყოფის ხელშეწყობის მიზნით წარმოდგენილი პროექტით სახელმწიფო ზრუნვის დაწესებულებებში, მათ შორის მინდობით აღზრდის მომსახურებაში მცხოვრებ იმ არასრულწლოვნებს, რომლებიც არიან დევნილთა, ასევე ლტოლვილისა და ჰუმანიტარული სტატუსის მქონე პირთა ყოველთვიური შემწეობის მიმღები, საანაბრე ანგარიშზე დაუგროვდეთ შემწეობის თანხები. აღნიშნული ხელს შეუწყობს სრულწლოვანების ასაკის მიღწევისას სახელმწიფო ზრუნვიდან გასული ახალგაზრდების დამოუკიდებელ ცხოვრებას. ასევე შემწეობა დაუგროვდებათ მხარდაჭერის მიმღებ პირებსაც, რომლებიც ცხოვრობენ 24 საათიანი ზრუნვის დაწესებულებებში.

ინფორმაცია ევროკავშირის სამართლებრივი აქტის შესახებ
დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.


პროექტის მიღებით გამოწვეული საფინანსო-ეკონომიკური შედეგების გაანგარიშება
        
პროექტის დაფინანსება არ არის დაკავშირებული სახელმწიფო ბიუჯეტიდან დამატებითი ხარჯების გამოყოფასთან და პროექტით გათვალისწინებული ღონისძიებები დაფინანსდება „საქართველოს 2019 წლის სახელმწიფო ბიუჯეტის შესახებ“ საქართველოს კანონით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსათვის განსაზღვრული ასიგნებებიდან - მოსახლეობის მიზნობრივი ჯგუფების სოციალური დახმარება (პროგრამული კოდი 27 02 02) და სოციალური რეაბილიტაცია და ბავშვზე ზრუნვა (პროგრამული კოდი - 27 02 03).

პროექტის მოსალოდნელი შედეგი
დადგენილებით დარეგულირდება ადმინისტრირების რიგი საკითხები, დევნილთა, ასევე ლტოლვილისა და ჰუმანიტარული სტატუსის მქონე პირთა ყოველთვიური შემწეობის უზრუნველყოფა შესაბამისობაში მოვა არსებულ სამინისტროების ფუნქციებთან და უფლებამოსილებებთან, ამასთან, მიმღებ მზრუნველობამოკლებულ არასრულწლოვნებს, საანაბრე ანგარიშზე დაუგროვდებათ შემწეობის თანხები, რეინტეგრირებული ოჯახები და მიმღები ოჯახები მიიღებენ გაზრდილ ანაზღაურებას, ხელი შეეწყობა სოციალურად დაუცველი ოჯახების მონაცემთა ბაზაში რგისტრირებული 100000-ზე ნაკლები სარეიტინგო ქულის მქონე ოჯახების წევრების ეკონომიკურ აქტივაციას, ხელფასი გაჩენის (რომელიც 4 თვეზე გაანაგრიშებით ერთ წევრზე აღემატება 175 ლარს) გამო ოჯახს არ შეუწყდება საარსებო შემწეობის გაცემა და ასევე, წარმოდგენილი ცვლილებით გათვალისწინებულია ბავშვის ბენეფიტის ზრდის საკითხი 10 ლარიდან 50 ლარამდე.

პროექტის განხორციელების ვადები
პროექტი ამოქმედდება გამოქვეყებისთანავე და გავრცელდება 2019 წლის 1 იანვრიდან წარმოშობიოლ ურთიერთობებზე, რათა შესაძლებელი გახდეს იანვრის თვეში ბავშვის ბენეფიტის, რეინტეგრაციის შემწეობის, მინდობით აღზრდის ანაზღაურების გაზრდილი ოდენობით გაცემა და იანვრის თვეშივე დაიწყოს სოციალურად დაუცველ ოჯახებში მცხოვრები პირების აქტივაცია.  

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო და სსიპ სოციალური მომსახურების სააგენტო.      







განმარტებითი ბარათი
„სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიის დამტკიცების შესახებ“ საქართველოს მთავრობის 2014 წლის 31 დეკემბრის №758 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ

	დადგენილების პროექტის მომზადება გამოწვეულია შემდეგი მიზეზებით: საქართველოს მთავრობის ინიციატივით სოციალურად დაუცველი ოჯახების მონაცემთა ბაზაში რეგისტრირებული 100000-ზე ნაკლები სარეიტინგო ქულის მქონე ოჯახებში 16 წლამდე ბავშვ(ებ)ისთვის საარსებო შემწეობა იზრდება 10 ლარიდან 50 ლარამდე. ამასთანავე, სამინისტრო უფლებამოსილია საარსებო შემწეობის ფარგლებში განსაზღვროს ფულადი დახმარების ფორმები და მინისტრის სამართლებრივი აქტით დაადგინოს ფულადი დახმარების შესაბამისი ფორმ(ებ)ის სოციალურად დაუცველი ოჯახების მონაცემთა ბაზაში რეგისრტირებულ ოჯახებზე გადანაწილებისა და გაცემის  წესი და პირობები. შესაბამისი ცვლილებები მომზადებულია და ასახულია „სოციალური დახმარების შესახებ“ საქართველოს მთავრობის 2006 წლის 28 ივლისის N145 დადგენილებით დამტკიცებულ წესში.
	აღსანიშნავია, რომ საარსებო შემწეობა გავლენას ახდენს სარეიტინგო ქულაზე. შესაბამისად, იმისათვის, რომ ახალი ინიციატივის ფარგლებში ოჯახებისათვის გაწეულმა სოციალურმა დახმარებამ (რომელიც 5-ჯერ აღემატება არსებულს) არ მოახდინოს გავლენა სარეიტინგო ქულაზე და შენარჩუნდეს 2019 წლის 1 იანრამდე არსებული ფორმულა, მომზადებულ იქნა ცვლილების პროექტი სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიაში. გარდა ამისა, „საქართველოს 2019 წლის სახელმწიფო ბიუჯეტის შესახებ“ საქართველოს კანონის თანახმად ასაკით პენსიის ოდენობა განისზაღვრა 200 ლარით, „სოციალური პაკეტის განსაზღვრის შესახებ“ საქართველოს მთავრობის 2012 წლის 23 ივლისის N279 დადგენილებაში ცვლილების შეტანის თაობაზე“ საქართველოს მთავრობის 2018 წლის 31 დეკემბრის N683 დადგენილებით  20 ლარით იზრდება მკვეთრად და მნიშვნელოვნად გამოხატული შეზღუდული შესაძლებლობის მქონე პირების აგრეთვე, შეზღუდული შესაძლებლობის მქონე ბავშვების სოციალური პაკეტის ოდენობა. შესაბამისად, მიზანშეწონილად იქნა მიჩნეული „სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიაში“ განხორციელდეს ცვლილება, რათა ასაკით პენსიამ და შშმ პირთათვის/ბავშვთათვის სოციალური პაკეტის გაზრდილმა ოდენობამ გავლენა არ მოახდინოს სარეიტინგო ქულაზე. 

ინფორმაცია ევროკავშირის სამართლებრივი აქტის შესახებ
დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო ეკონომიკური შედეგების გაანგარიშება
დადგენილების პროექტი არ იწვევს დამატებითი საბიუჯეტო ასიგნებების გამოყოფის საჭიროებას.  
პროექტის მოსალოდნელი შედეგები
დადგენილების პროექტის მიღების შემთხვევაში საქართველოს მთავრობის ახალი ინიციატივის ფარგლებში  სოციალურად დაუცველი ოჯახების მონაცემთა ბაზაში რეგისტრირებული 100000-ზე ნაკლები სარეიტინგო ქულის მქონე ოჯახებში 16 წლამდე ბავშვებისთვის გაზრდილი ოდენობის საარსებო შემწეობა, ასევე გაზრდილი პენსია და სოციალური პაკეტი გავლენას არ მოახდენს სარეიტინგო ქულის ოდენობაზე.  
პროექტის განხორციელების ვადები
დადგენილების პროექტი ამოქმედდება გამოქვეყნებისთანავე და გავრცელდება 2019 წლის 1 იანვრიდან წარმოშობილ ურთიერთობებზე.
  
პროექტის ავტორ(ებ)ი და წარმდგენი
	პროექტის ავტორი და წარმდგენია საქართველოს ოკუპირებული ტერიტორიებიდან დევნილთა,  შრომის ჯანმრთელობისა და სოციალური დაცვის სამინისტრო და საქართველოს ოკუპირებული ტერიტორიებიდან დევნილთა,  შრომის ჯანმრთელობისა და სოციალური დაცვის სამინისტროს სახეწლმწიფო კონტროლს დაქვემდებარებული სსიპ - სოციალური მომსახურების სააგენტო. 

„სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის N385 დადგენილებაში ცვლილების შეტანის შესახებ“ 
საქართველოს მთავრობის დადგენილების პროექტზე:

ინფორმაცია პროექტის შესახებ
წარმოდგენილი დადგენილების პროექტი მომზადდა შემდეგი გარემოებების გათვალისწინებით: 
 სამთავრობო სტრუქტურებში განხორციელებული რეორგანიზაცია/შერწყმის ფაქტორით. კერძოდ, „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონში ცვლილების შეტანის თაობაზე“ საქართველოს კანონის (3024-რს; 05/07/2018; ვებგვერდი, 11/07/2018; 010240010.05.001.018929) თანახმად, საქართველოს შრომის, ჯანმრთელობისა და სოციალური დაცვისა და საქართველოს ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროების გაერთიანების შედეგად შეიქმნა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო, რომელიც არის  ამ ორი სამინისტროს უფლებამონაცვლე.
ამასთან, ამავე კანონის მე-2 მუხლის მე-19 პუნქტის მიხედვით, კანონის ამოქმედებიდან 6 თვის ვადაში საქართველოს მთავრობამ და შესაბამისმა უწყებებმა სათანადო უწყებების წარდგინებით უნდა უზრუნველყონ შესაბამისი კანონქვემდებარე აქტების ამ კანონთან შესაბამისობა.
წარმოდგენილი პროექტის მიზანია, ტერმინოლოგიურ დონეზე ტექნიკური ხასიათის ცვლილებების განხორციელება, კერძოდ, საქართველოს შრომის, ჯანმრთელობისა და სოციალური დაცვის სამინისტროს სახელწოდების საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროთი  ჩანაცვლება.
 „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში ცვლილების შეტანის შესახებ“ საქართველოს მთავრობის 2018 წლის 31 აგვისტოს №447 დადგენილების თანახმად, სამეანო და ნეონატალური მომსახურების მიმწოდებელი ყველა სტაციონარული დაწესებულება ვალდებული იყო, 2018 წლის 1 იანვრამდე თავისი საქმიანობა შესაბამისობაში მოეყვანა აღნიშნული დადგენილებით განსაზღვრულ პირობებთან და 2019 წლის 1 იანვრამდე მოეპოვებინა ნებართვის დანართი – „სამეანო-ნეონატალური მომსახურება“. აღსანიშნავია, რომ ხსენებული დადგენილებით ნებართვის დანართის – „სამეანო-ნეონატალური მომსახურება“ მოპოვების ვადა გადავადდა მეორედ (დადგენილებით №214 – 11.05.2018 – გადავადდა 2018 წლის 1 სექტემბრამდე), რადგან  დაწესებულებებმა მათთვის მთავრობის დადგენილებით (№56 – 03.02.2017) მიცემულ გონივრულ ვადაში (1 ივნისი) ვერ შეძლეს, მოეპოვებინათ სანებართვო დანართი და შეიქმნა პერინატალურ სერვისებზე ხელმისაწვდომობის პრობლემა, განსაკუთრებით რეგიონებში (ამავდროულად, მხედველობაში იქნა მიღებული ამ დაწესებულებებიდან მიღებული კოლექტიური განცხადება). ამ ეტაპზე სამინისტროში შემოსულია შპს „რეგიონული ჯანდაცვის ცენტრის“ წერილი (№13.870 - 18.12.2018), რომლის თანახმადაც წალკის სამედიცინო დაწესებულება ინფრასტრუქტურული პრობლემის გამო ვერ ახერხებს სანებართვო მოთხოვნის დაკმაყოფილებას და, შესაბამისად, სანებართვო დანართის მოპოვებას (დაწესებულების შენობაში განთავსებულია სასწრაფო დახმარების ცენტრი, რომელიც ვერ გადადის სხვა ფართში (კლიმატური პირობებიდან გამომდინარე, სასწრაფო დახმარების ცენტრის შენობის მშენებლობა ვერ დასრულდა)). იმის გათვალისწინებით, რომ წალკა არის მაღალმთიანი, საზღვრისპირა, რთული რელიეფური პირობების მქონე, სხვა შესაბამისი სერვისების მიმწოდებლებისაგან (ნინოწმინდა, მარნეული) დაცილებული დასახლებული პუნქტი, ამასთან, გამორჩეული შობადობის მაღალი მაჩვენებლით, წალკის მოსახლეობისათვის პერინატალურ სერვისებზე ხელმისაწვდომობის უზრუნველსაყოფად, მართებულად ჩაითვალა, ცვლილების შეტანა მთავრობის დადგენილებაში და მაღალმთიანი და საზღვრისპირა დასახლებული პუნქტების საბაზისო (I) მოვლის დონის სამეანო და ნეონატალური მომსახურების მიმწოდებლებისათვის სანებართვო პირობების დაკმაყოფილების ვადად 2019 წლის 1 ივლისის, ხოლო სანებართვო დანართის მოპოვების ვადად - 2019 წლის 1 აგვისტოს განსაზღვრა. გასათვალისწინებელია, ასევე, რომ სამეანო-ნეონატალური სერვისისათვის განსაზღვრული პირობების შესაბამისობის გადავადებისას გათვალისწინებული იქნა წალკის მუნიციპალიტეტის მოსახლეობისათვის სასწრაფო გადაუდებელი დახმარების სერვისებზე ხელმისაწვდომობის შენარჩუნების პრიორიტეტულობაც.
3) საერთაშორისო მიდგომებისა და შესაბამისი დარგობრივი ასოციაციების მოსაზრებების გათვალისწინებით, საბაზისო (I) მოვლის დონის პერინატალური სერვისის მიმწოდებელ დაწესებულებას არ უნდა მოეთხოვებოდეს რენტგენოლოგიური სერვისის უზრუნველყოფა. შესაბამისად, ცვლილება შედის დადგენილებაში, რომლის თანახმადაც მათ შესაძლებლობა ეძლევათ, აღნიშნული უზრუნველყონ ასეთი მომსახურების სხვა მიმწოდებელთან ხელშეკრულების საფუძველზე.
ყოველივე ზემოხსენებულის გათვალისწინებით, მომზადდა „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში ცვლილების შეტანის შესახებ“ მთავრობის დადგენილების პროექტი. 
ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.
პროექტის მიღებით გამოწვეული საფინანსო‑ეკონომიკური შედეგების გაანგარიშება
პროექტის მიღება არ გამოიწვევს სახელმწიფო ბიუჯეტიდან დამატებითი თანხების გამოყოფას. 
პროექტის მოსალოდნელი შედეგები
 სამინისტროს დასახელება შესაბამისობაში იქნება მოყვანილი „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონთან, რაც უზრუნველყოფს უფლებამონაცვლეთა შეუფერხებელი საქმიანობის ხელშეწყობას. 
პროექტის განხორციელების ვადები
პროექტი განხორციელების ვადაა 2019 წელი. ამოქმედდება გამოქვეყნებისთანავე. 

პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




